
КОПЫСКАЯ ЖАМЧУЖЫНА – ТРАДЫЦЫЙНАЯ КЕРАМІКА 

 
У 2009 годзе падчас візіту у Копысь Прэзідэнт Рэспублікі Беларусь Аляксандр 

Лукашэнка выказаў прапанову стварыць у гэтым гістарычным месцы непаўторны аб’ект, які 
стане не толькі культурным цэнтрам Аршанскага раёна, а і прыцягальным месцам для 
турыстаў. 

Тым больш, што гэты гарадскі пасѐлак яшчэ з даўніх часоў з’яўляўся адным з буйнейшых 
цэнтраў мастацкай керамікі на Беларусі. Ужо ў ХV–ХVІ стагоддзях копыскія ганчары выраблялі 
посуд з белай гліны, жаночыя ўпрыгажэнні з каляровага шкла і кафлі незвычайнай прыгажосці з 
аб’ѐмным геаметрычным, раслінным і геральдычным арнаментам. Першыя керамічныя заводы 
з’явіліся ў мястэчку ў 1874, 1876, 1877 гадах. Асаблівае развіццѐ гэта вытворчасць атрымала ў 
канцы XIX стагоддзя. А ў 1971 годзе Копыскі кафельны завод быў далучаны да Аршанскага 
сілікатнага завода. 

Так на базе былога керамічнага ўчастка адкрытага акцыянернага таварыства 
«Оршабудматэрыялы» пачалося будаўніцтва Цэнтра народнай творчасці і рамѐстваў. Нанава быў 
пабудаваны двухпавярховы адміністрацыйна-вытворчы корпус, дзе размясціліся майстэрні, а былы 
вытворчы цэх прадпрыемства мадэрнізавалі пад ганчарную майстэрню. У 2011 годзе адбылося 
ўрачыстае адкрыццѐ Копыскага Цэнтра народнай творчасці і рамѐстваў. 

Пераступіўшы яго парог, нібы вяртаешся ў мінулае. «Сэрца» гэтай жамчужыны творчасці 
ганчарны цэх, дзе спецыялісты ствараюць свае непаўторныя шэдэўры. 
Тут паўсюль адчуваецца пах свежай гліны. 3-пад ганчарных кругоў адзін 
за адным выходзяць работы майстроў: куфэркі, гарлачыкі, талерачкі і г. д. 

Майстар-ганчар Алена Сухаварава працуе тут з самага адкрыцця 
Цэнтра. А да гэтага шмат гадоў шчыравала на былым керамічным участку 
ААТ «Оршабудматэрыялы». Яе можна з упэўненасцю назваць «гуру» 
гліняных вырабаў. Яна стварае такія шэдэўры, ад якіх вочы не адвесці. 
Усяго ў Цэнтры працуюць 12 чалавек. Гэта ганчары, рэзчыкі па дрэве, 
майстры ткацтва і вышыўкі, салома- і лозапляцення. Кожны з іх захоўвае 
традыцыі нашых продкаў, узбагачае нашу нацыянальную культуру. 

Вырабы копыскіх майстроў заўсѐды карыстаюцца вялікім попытам 
на выставах-кірмашах, фестывалях, святах, мерапрыемствах рознага 
ўзроўню. Як расказала дырэктар Цэнтра Настасся Корбан, сѐння копыскія 
майстры вырабляюць сувенірныя гліняныя кафлі, якія вельмі любяць 
набываць шматлікія турысты. Таксама наладжана вытворчасць літых у 
гіпсавых формах вырабаў з гліны, якую, дарэчы, закупляюць на Обальскім 
керамічным заводзе. Вырабляюць кераміку глазураваную, малочаную і 
інш. Усю прадукцыю можна набыць на выставачнай паліцы, што 
знаходзіцца адразу ў Цэнтры, прычым па вельмі прывабных цэнах. 

А яшчэ тут пастаянна праводзяць экскурсіі і майстар-класы. Апошнія чатыры гады – 
міжнародны пленэр дэкаратыўна-прыкладнога мастацтва з конкурсам ганчароў «Гліна спявае». 

Сама кіраўнік Цэнтра Настасся Корбан зараз 
засвойвае новую тэхніку дэкору гліняных вырабаў «баблз». 
Гэта роспіс мыльнай глазурай з дапамогай саломінкі. 
Талеркі, вазы, вазоны для кветак, выкананыя ў такім стылі, 
выглядаюць вельмі арыгінальна. 

Спецыяльная прэмія Прэзідэнта дзеячам культуры і 
мастацтва за актыўную дзейнасць па захаванні тэхналогій 
стварэння вырабаў традыцыйнай керамікі, якой нядаўна 
быў узнагароджаны калектыў Цэнтра народнай творчасці і 
рамѐстваў Копысі, – гэта вялікае прызнанне і адначасова 
стымул да новых творчых вяршынь. 

 
Настасся ТУРОК.  

Фота аўтара. 
 


